
Annotatsiya: Mazkur  tezisda  O‘zbekistonda  xotin-qizlarning  ilmiy 
salohiyatini  rivojlantirish,  oliy  ta’lim  va  ilm-fan  sohasidagi  ishtirokini 
kengaytirish hamda gender tengligini ta’minlashning huquqiy asoslari tahlil 
qilinadi.  Shuningdek,  xotin-qizlarning  ilmiy  faoliyat  bilan  shug‘ullanishiga 
to‘sqinlik  qiluvchi  ijtimoiy,  oilaviy  va  iqtisodiy  omillar,  davlat  tomonidan 
yaratilayotgan imkoniyatlar ham aytiladi.

Kalit so‘zlar: gender tengligi, xotin-qizlar, ilmiy salohiyat, oliy ta’lim, 
teng imkoniyatlar, davlat siyosati, huquqiy kafolatlar, ilm-fan.

Bugungi  kunda  gender  tengligini  ta’minlash  va  xotin-
qizlarning ilmiy salohiyatini rivojlantirish har qanday davlatning 
ijtimoiy-iqtisodiy  taraqqiyoti  hisoblanadi.  Sababi,  bu  inson 
kapitalini  mustahkamlash  hamda  ilm-fan  sohasidagi 
raqobatbardoshligini  oshirish  bilan  bevosita  bog‘liqdir.  Xotin-
qizlarning ta’lim olishi, ilmiy tadqiqotlar olib borishi, innovatsion 
g‘oyalarni  amalga oshirishi  va davlat  boshqaruvida faol  ishtirok 
etishi  jamiyatning  salohiyatini  yuksaltiruvchi  muhim omillardan 
hisoblanadi. 

O‘zbekistonda  xotin-qizlarning  huquq  va  manfaatlarini 
himoya qilish, ularning ta’lim olishi va kasbiy rivojlanishi uchun 
teng  imkoniyatlar  yaratish  davlat  siyosatining  muhim 
yo‘nalishlaridan biriga aylangan. Shunga qaramay, ayrim ijtimoiy 
muhitlarda an’anaviy qarashlar, oilaviy majburiyatlarning noteng 
taqsimlanishi,  iqtisodiy  qiyinchiliklar  va  qizlarning  kelajakdagi 
kasbiy  faoliyatiga  nisbatan  cheklangan  tasavvurlar  ularning  o‘z 
imkoniyatlarini to‘liq namoyon etishiga to‘sqinlik qilishi mumkin. 
Shu  sababli  xotin-qizlarning  ilm-fandagi  ishtirokini  kengaytirish 
masalasini faqat ta’lim olish imkoniyatlarini oshirish bilan cheklab 
bo‘lmaydi.  Bu  jarayon  huquqiy  kafolatlar,  iqtisodiy  qo‘llab-
quvvatlash,  oilaviy  muhit,  huquqiy  ong  va  ta’lim  tizimidagi 
islohotlarga yanada e’tibor qaratishni talab qiladi.

O‘zbekistonda  gender  tengligini  ta’minlashning 
konstitutsiyaviy  asosi  O‘zbekiston  Respublikasi 
Konstitutsiyasining  58-moddasida  mustahkamlangan.  Unga 
muvofiq, xotin-qizlar va erkaklar teng huquqlidirlar hamda davlat 
ularga jamiyat va davlat ishlarini boshqarishda, shuningdek, jamiyat 
hayotining  boshqa  sohalarida  teng  huquq  va  imkoniyatlarni 

ta’minlaydi. Mazkur norma xotin-qizlarning ta’lim olishi, ilmiy faoliyat yuritishi va 
kasbiy rivojlanishi  uchun muhim huquqiy kafolat  hisoblanadi.  Bundan tashqari, 
2019-yil  2-sentabrda  qabul  qilingan  O‘RQ-562-sonli  “Xotin-qizlar  va  erkaklar 
uchun  teng  huquq  hamda  imkoniyatlar  kafolatlari  to‘g‘risida”gi  Qonun  gender 
tengligini  ta’minlashning  muhim  huquqiy  mexanizmlaridan  biridir.  Ushbu 
qonunchilik yo‘nalishi xotin-qizlar va erkaklarning huquq hamda imkoniyatlarini 
teng ta’minlash, jinsi sababli kamsitilishning oldini olish va turli sohalarda teng 
ishtirok  etish  sharoitlarini  yaratishga  qaratilgan.  Mazkur  huquqiy  kafolatlarning 
amaliy  ahamiyati  shundaki,  ayollarning ilmiy  faoliyat  bilan  shug‘ullanishi  yoki 
rahbarlik  lavozimlariga  intilishi  ijtimoiy  qarashlar  yoxud  jinsga  asoslangan 
cheklovlar sababli to‘xtab qolmasligi kerakligini anglatadi. 

Xotin-qizlarning ta’lim sohasidagi rivojlantirishda asosiy masalalardan biri 
ularning ta’lim olishdan boshlab ilmiy daraja va akademik martabaga erishishigacha 
bo‘lgan  jarayonda  uzluksiz  imkoniyatlarga  ega  bo‘la  olmasligida.  Birinchidan, 
ayrim oilalarda qizlarning oliy ta’lim olishi yoki uzoq muddatli ilmiy faoliyat bilan 
shug‘ullanishiga  nisbatan  cheklovlar  uchraydi.  Masalan,  ayrim  ota-onalar  qiz 
farzandining boshqa hududda tahsil olishini ma’qullamasligi, oilaviy mas’uliyatlarni 
birinchi o‘ringa qo‘yishi yoki ilmiy kasbning kelajakdagi imkoniyatlarini yetarlicha 
baholamasligi  mumkin.  Bunday  vaziyatlarda  qizlarning  mustaqil  kasbiy 
maqsadlarini belgilash imkoniyati cheklanishi ehtimoli mavjud. Ikkinchidan, oila va 
kasbiy faoliyatni birgalikda olib borish masalasi muhim ahamiyatga ega. Farzand 
tarbiyasi,  uy  yumushlari  va  boshqa  oilaviy  vazifalarning  asosiy  qismi  ayollar 
zimmasiga  tushishi  ularning  darslarga  tayyorlanishi,  ilmiy  maqolalar  yozishi, 
konferensiyalarda qatnashishi  va tadqiqot olib borishi  uchun ajratadigan vaqtini 
kamaytirishi  mumkin.  Uchinchidan,  iqtisodiy  omillar  ham  ta’lim  olish 
imkoniyatlariga  ta’sir  ko‘rsatadi.  Kontrakt  to‘lovlari,  turar  joy,  transport,  ilmiy 
adabiyotlar va xalqaro tadbirlarda ishtirok etish xarajatlari ayrim talabalar uchun 
jiddiy to‘siq bo‘lishi mumkin.

Kamchiliklarni  bartaraf  etish  maqsadida  O‘zbekistonda  xotin-qizlarning 
ta’lim olishi va kasbiy rivojlanishini qo‘llab-quvvatlash maqsadida turli huquqiy va 
tashkiliy mexanizmlar joriy etilgan. Jumladan, davlat oliy ta’lim tashkilotlarining 
magistratura bosqichida to‘lov-kontrakt asosida tahsil  olayotgan xotin-qizlarning 
belgilangan kontrakt  to‘lovlari  davlat  budjeti  hisobidan qoplanadi.  Ushbu tartib 
Vazirlar  Mahkamasining  2022-yil  15-avgustdagi  447-son  qarori  bilan  tartibga 
solinadi.  Bu imkoniyat  xotin-qizlarning magistratura bosqichida ta’limni davom 
ettirishi  va  yuqori  malakali  mutaxassis  bo‘lib  yetishishiga  ko‘maklashadi. 
Shuningdek, 2025/2026-o‘quv yili uchun oliy ma’lumotga ega bo‘lmagan, Oila va 
xotin-qizlar qo‘mitasining tavsiyanomasini olgan xotin-qizlar uchun bakalavriatning 
kunduzgi ta’lim shaklida qo‘shimcha davlat grantlari ajratilishi nazarda tutilgan. 
Mutaxassisligi bo‘yicha kamida besh yillik mehnat stajiga ega, biroq oliy ma’lumoti 
bo‘lmagan  xotin-qizlar  uchun  ham  qo‘shimcha  to‘lov-kontrakt  asosidagi  qabul 
imkoniyatlari  kengaytirilgan.  Oliy  ta’lim  va  ilm-fan  sohasidagi  bunday  chora-
tadbirlar xotin-qizlarning iqtisodiy imkoniyatlarini kengaytirish, kasbiy malakasini 
oshirish  va  jamiyatning  intellektual  rivojlanishida  faol  ishtirok  etishiga  xizmat 
qilmoqda.

Jamiyatda  gender  tengligini  ta’minlashning  mazmuni  ayollar  va  erkaklar 
o‘rtasida  faqat  huquqiy  tenglikni  e’lon  qilish  bilan  cheklanmaydi.  U  har  bir 
insonning  bilim,  qobiliyat  va  intilishlariga  muvofiq  o‘z  salohiyatini  ro‘yobga 
chiqarishi uchun zarur sharoitlarni yaratishni ham nazarda tutadi. Xotin-qizlarning 
ilmiy salohiyatini  rivojlantirish esa O‘zbekistonning ilmiy,  iqtisodiy va ijtimoiy 
taraqqiyotiga xizmat qiluvchi muhim omildir.

